 Диктантдин текст 
Асирдин шагьид
Кьве агъзурни къад лагьай йис лезги халкь патал кьетIенди я: гъилевай йисуз хайи чIалал акъатзавай «Лезги газетдин» виш йис тамам хьанва. Гьавиляй адаз асирдин шагьидни лугьузва. Милли руьгь, къанажагъ, акьул-камал мягькем хьуник газетди кутунвай ва кутазвай пай екеди я.
Лезги журналистика, публицистика алай вахтунда, амай халкьарин дережайрив гекъигайла, кIусни агъада авач. Са бязи рекьерай чун гьатта виликни ква. И кар газетдин гьар йисан тиражди, макъалаяр кхьизвайбурун пешекарвили, месэлайрив гъавурда аваз эгечI​завай тегьерри субутзава.
Газетдин тарихдай якъин жезвайвал, са агъзурни кIуьд вишни къад лагьай йисуз Дагъустанда лезгияр патал туьрк чIалал «Шура Дагъустан» тIвар алай газет акъатиз гатIунна. Са агъзурни кIуьд вишни къанни муьжуьд лагьай йисан къанни сад лагьай июлдилай, чи халкьдин кьегьал хва Гьажибег Гьажибегован алахъунар себеб яз, сифте яз «ЦIийи дуьнья» тIвар алаз лезги чIалал газет чапдай акъатна. 
Гуьгъуьнлай газетдин тIвар са шумудра дегиш хьана. Са агъзурни кIуьд вишни кьудкъанни цIусад лагьай йисалай инихъ ам «Лезги газет» тIвар алаз чапзава. 
Жуьреба-жуьре йисара милли газетдиз чпихъ халкьдин арада еке гьуьрмет авай рухвайри регьбервал гана. Кьве агъзурни цIерид лагьай йисалай инихъ кьилин редактордин везифаяр Мегьамед Ибрагьимова тамамарзава. 
«Лезгийрин виридалайни гужлу ва хци яракь адан чIал я», – лагьанай Гьажибег Гьажибегова. Газетдин кIвалахдин асул макьсадрикайни сад хайи чIал хуьн я. И рекье вири халкь сад хьун герек я. Чи чIал мадни вилик фидайвал. 
«Лезги газетдай»
(209 гаф)

